
EXEMPLARY LIFE 

 

Аннотация: Бул эмгекте педагог, Кыргыз ССРинин эмгек сиңирген мугалими, 

”Октябрь Революциясы “ орденинин ээси Казакбек Маматовдун  жалпы элди билимге тартуу, 

согуштан кийинки турмуш сыноолору, окуу китептердин жетишсиздигине карабай келечек 

ээлерине татыктуу билим берген, бар күчүн, бүтүндөй өмүрүн балдарга арнаган окутуучунун 

баскан жолу, татыктуу эмгеги үлгү катары айтылды. Иш тажрыйбасында инновациялык 

изденүү, окутуунун формасы, ыктары, методдору, мазмуну, теориялык - практикалык 

байланыштарын, жөнөкөй мугалимден баштап жетекчилик кызматтарда иштеген учурлардагы 

компетенттүүлүгү, уюштургучтугу, көрөгөчтүгү белгиленди. Балдарга билим берүү, 

тарбиялоодо, адабият, маданият, искусство, руханий баалуулуктардын бири-бирине 

чырмалышкан таасирлерин айкалыштыра сабактарда, турмушунда колдоно билгени, окутуу, 

өнүгүү процессине кошкон салымы айтылды.  

Аннотация: В этом труде рассматривается жизнь известного просветителя, педагога, 

Заслуженного деятеля Киргизской ССР, кавалера ордена “Октябрской революции” Казакбека 

Маматова. 

  Казакбек Маматов, являясь участником Великой Отечественной Войны, в трудные 

после военные годы продолжил работать учителем в общеобразовательной школе.  

  В своей практике он широко применял передовой опыт, связывая теорию с практикой: 

осуществлял лучшие методики в сочетании с индивидуальным подходом в обучении, 

способствующие развитию творческих способностей учащихся. 

  Дальновидность Казакбека Маматова, его компетентность и умение организовать 

коллектив, а также поставить обучение учащихся общеобразовательной школе на самый 

высокий, профессиональный уровень привели к тому, что простой учитель стал за своей 

выдающееся заслуги был назначен директором школы, которая в последствии стала носить 

его имя – Казакбека Маматова. 

  И сегодня школа имени Казакбека Маматова не теряет своей главной роли в жизни 

подрастающего поколения, где роль духовных ценностей – литературы, культуры и искусство 

при получении знаний.   

Annotation: In this work the life of the famous educator, teacher, Honored Worker of the 

Kyrgyz SSR, Knight of the Order of the "October Revolution" Kazakbek Mamatov is studied. 

Kazakbek Mamatov, being a participant in the World War II, continued to work as a teacher in a 

secondary school in the difficult post-war years.  

In his work, he widely applied best practices, linking theory with practice: he implemented the best 

methods in combination with an individual approach to teaching, contributing to the development of 

students creativity. 

The vision of Kazakbek Mamatov, his competence and ability to organize a team, as well as 

to put the teaching of students in a general education school to the highest, professional level led to 

the fact that a simple teacher for his highest excellence was appointed the school director which 

subsequently was renamed after Kazabek Mamatov.  

And today the school named after Kazabek Mamatov plays main role in the life of the coming 

generation where the spiritual values such as literature, culture and arts are important.  

Негизги сөздөр: Педагог, билим берүү, тарбия, тил, адабият, тажрыйба,тарбиялык 

жана практикалык негиз, талаптар, окутуунун мазмуну, изилдөөлөр, Улуу Ата Мекендик 

Согуш. 

Ключевые слова: Педагог, образование, воспитание, язык и литература, опыт, 

требование, содержание изучаемого предмета, исследования.                       

Keywords: teacher, education, upbringing, language and literature, experience, requirement, 

content of the studied subject, research.  

                    

Кыргыз Республикасынын маданиятына эмгек сиңирген ишмер, Кыргызстан Ленин 

комсомолу сыйлыгынын лауреаты, акын Жолдошбай Абдыкалыковдун мугалими                                         

Казакбек Маматовго арнаган ыры:  

           “Баарыбызды жүрчү жетелеп, 

           Балдарындай көрүп бөпөлөп. 

           Канчабызга берди тарбия, 

           Өз колунан учтук көкөлөп. 

           Көз алдыман баарын өткөрүп, 

           Элестериң турам эскерип. 

           Биздин өмүр биздин ийгилик, 

           Ал өзүнө койгон эстелик». 

   Азыркы мезгилде Ысык-Көл районуна караштуу Казак Жаркынбаев айылында 

өрнөктүү жетекчинин өзү курдурган мектебине Казакбек Маматовдун ысымы ыйгарылган. 

Айылдаштары, кесиптештери Казакбек Маматовду “Агартуунун генералы” дешчү.  

  1925 - жылы Таштак айлында биринчи пионер Маматов Казакбек болгон - деп жазылган 

тарыхта. Биринчи агартуучу, 1972-жылы Кыргыз ССРинин эмгек синирген мугалими, 1974-

жылы Октябрь революциясы орденинин ээси, Улуу Ата Мекендик согушта согуштун аягына 

чейин катышып, Краковдо жарадар болуп, 1945-жылы Германияны жеңгендиги үчүн, 1949-

жылы СССР Жогорку Советинин “Эмгектеги артыкчылыгы үчүн” медалдары менен 

сыйланган.                                        

47 жыл мектептин директору, 55 жыл - жарым кылым билим берүү тармагында иштеди. 

Москвада өткөн мугалимдердин съездерине бир нече жолу делегат, жергиликтүү органдарга 

депутат, СССР Жогорку Советинин кезексиз чакырылган жетинчи сессиясынын делегаты 

болгон. 

   1926-жылы Караколдогу жетим балдар үйүндө окуп, биринчи жолу кызыл жагоо 

тагынып, пионер ким экенин таанып-билет. Арабча, латынча, орусча, татарча окуп, жада калса 

ошол тилдерде жана кыргызча ырларды ырдаганын угуп, кийин мектепте “Зарница” 

оюндарында же башка майрамдарда баритон үнү менен таза, уккулуктуу ырдаса 

сыймыктанган учурларыбыз көп болгон. Айрыкча Мусин деген агайын көп эскерип, баса 

белгилеп айтып калаар эле. Өзү менен чогуу окуган он чакты бала - Абдрасул, Кулуш, 

Сооданбек, Казакбек - Ысык-Көл өрөөнүндөгү Күнгөйдүн Ак-Суу Семиреченск областынын 

Каракол волостуна караштуу «Чиркей» айлынан каникулда жөө барып, окушкан. Жалаң беш 

деген баага окуган Казакбекти Мусин деген татар улутундагы агайы: “Сен, окууңду улант! 

Сенден бирдеме чыгат - деп көп айтат.  

 Биз бала кезде айылга татар улутундагы боёкчу көп келчү. Аны менен татарча эркин 

сүйлөшүп, татар ырларын ырдап берип, боёкчуну таң калтырганы бар. Энеси Уулбай эки 

жашаар уулу Казакбекти, 12 жашар Жамийла кызын алып, туугандары менен Кытайга 

Үркүнгө барган. Турмуштун эчен азап-тозогун, запкысын тартышат. Жамийла кызы Кытайдан 

келе албай калат. Уулбай эне кыйынчылыкты башынан көп өткөрөт. Уулу Казакбектин 

дилгирлигин, тырышчаактыгын байкап, Караколдогу жетимдер үйүнө берип, окуп ал, - дегени 

да бекер жеринен эместир. Каникулда үйгө жиберилген учурларда Караколдон “Чиркей” –

“Таштак” айылына чейин жөө келишчү экен. Айылдан барган балдар менен чогуу жөө баскан 

жолдорун бизге көрсөтүп, Күрмөнтүгө чейин келип баштыктарындагы каткан нандарын 

булактын суусуна малып жеп, суудан ичип, ыңгайлуу жерге уктап алышып, Ойталга келгенде 

таң атып, кайра жол улагандарын айтканы бар. “Атасынан эрте жетим калса да турмушка, 

окууга тың өстү”- дешчү айылдагылар.  

  1929-жылы жетимдер үйүндө жакшы окуган бир топ баланы Караколдун пристанынан 

пароходго салып Фрунзеге алып кетишмекке окууга зирек, тың балдар тандалып, Фрунзедеги 

Кыргыз педагогикалык техникумуна Казакбек Маматов да жиберилет. Караколдун 

пристанынан пароходго отуруп, Балыкчыга келишет. Андан ары Фрунзеге ат-араба менен 

келишет. Окууга келген балдарды Жусуп Абдрахманов өзү тозуп алып:          “ Окугула, 

келечекти силер сыяктуу балдар улантат!”- деген эле - деп калчу К. Маматов. Ал учурда Жусуп 

Абдрахманов жаңы Кыргыз АССР Эл Комиссарлар Советинин төрагасы болуп иштеп жаткан 

учуру. Казакбек Маматов менен бирге Жусуп Абдрахмановдун Ашыр деген иниси да келип, 

чогуу жүрүп, бирге окуп калышат.   

  1929-1932 – жылдары Фрунзе педагогикалык техникумдан кыргыз тили жана адабияты 

боюнча билим алып, коңшу Сазановка азыркы Ананьево айылында башталгыч билим берүүчү 

жети жылдык орус мектепте орус жана кыргыз тилинен сабак берет.        1932-жылы 1- 

сентябрда Казакбек Маматов билим берүү жолун баштаган. Жалпы сабатсыздыкты жоюу үчүн 

айыл ападагыларга, малчыларга барып сабактан сырткары үгүт иштерин жүргүзүшкөн. 

Районго келгенде окуу бөлүмүнө инспектор кылып жөнөтүштү.       “ Биз баскан ар бир айылды 

азыр машина менен барган учурларда ушунчалык алыс жолдор экенине эми таң калам. 

Ошончо жерге жөө барып сабатсыздыкты жоюу иштерин жүргүзгөнбүз. Ал учурларды эске 

түшүрүп, эми таң калам. Ошол жөө баскан жерлер, балалык кез элестейт. Жаштык кез, жаштык 

дем менен, тырышчаак, жоопкерчиликти сезгенибиз, билимге, алга умтулуу, ишеним 

болгонуна, энелерибиз берген тарбияга ыраазы болуп, эрденчүбүз», - дечү Казакбек Маматов. 

   Казакбек Маматов Караколдун пристанынан жөнөп жаткан ошол окуяны ар дайым 

сыймык менен эскерип калаар эле: «Энем Уулбай кайдан укканын билбейм. Тээ алыстан, 

алыстан ат чаап келе жаткан аял заты көрүндү. Мен, болду болбоду энем! - деп турдум. Себеби 

атка мингени, турган турпаты, сымбаты энеме түспөл. Айткандай эле энем экен. «Казакбек! 

Казакбек! - деп кыйкырып келе жатат. Бизди жөнөтүп жаткан орус улутундагы жетекчибиз 

бул аял жөнөкөй аял эмес. «Она статная женщина!» - деп калды. Мен энемди тааный коюп, 

сүйүнүп бул менин энем десем, - Сен кембагалдын үй бүлөсүнөн- дедиң элең го. Бул аял андай 

аял эмес-деп, таң кала мени карап калды. Аңгыча энем бизге жете келди. 

- Айланайын Казакбек! - сени алыска алып кетип жатат. Башка жакка окутат экен дегенинен, 

жетишип калайын!” – деп шаштым. 

  Айылдан атты чаптырган боюнча Караколдун пристанына чейин келиптир. Кантип 

келди, кантип жетти? - мен ушул убакка чейин таң калам. Эркинин күчтүүсүн кара. Энемде 

эркектерде жок кайрат бар эле. Жанагы жетекчибиз энеме кайрылып:  

- Сиз, кембагалдын уулу дедиңиз эле балаңызды. Кийген кийимиңизге, атка минген 

жүрүшүңүзгө караганда андай көрүнбөйсүз го?- дегенде энем,  

- Ой, балам! Жалгыз балам болсо, идирек тың болсо, окуп, адам болсун! - деп жатпаймынбы 

айланайын. Үркүнгө барып не деген азапты көрдүк!» - деп энем орус жигитке жооп берген - 

деп калчу Казакбек Маматов. 

   Ошол кезде Жусуп Абдрахманов Кыргыз АССРинин өкмөтүн жетектеген терең 

билимдүү, өлкөнүн көйгөйүнө күйгөн, улуттук маселелерди тайманбай көтөрүп чыккан 

жетекчи болгон. “...ХХ- кылымдын башында кыргыз мамлекетин кыйроодон сактап калууга 

кошкон баа жеткис салымы баарынан бийик турган. Жусуп Абдрахмановдун келечекти көрө 

билген көсөмдүгүнүн негизинде Кыргыз АССРин союздук республикага айландыруу 

маселесин тайманбастан кайра - кайра көтөрүп чыккан чыгаан инсан        (« Улут лидери Жусуп 

». К. Молдокасымов . Бишкек - 2011) – дегениндей Жусуп Абдрахмановдун сөзү бизге шык 

берип турчу. Ачарчылыктан каза болгон казак калкынын канчасын темир жолдун тегерегинен 

жыйнаган учур болду” – деп айтчу.          Китеп чогултканды жакшы көрөөр эле. Манас, 

Семетей, Сейтек, кенже эпостордон тарта адабий, тарыхый, саясий китептер, кыргыз акын-

жазуучуларынын китептери көп боло турган. Эмнегедир китептердин 37 бетин дайыма 

белгилеп, кол коюп коё турган (Ошону учурунда сурабай калганыма ушунчалык өкүнөм). 

  Социалисттик курулуштун негизги маселелери анда: элдин маданиятын көтөрүү, 

өлкөбүздүн индустриялык күч кубатын чыңдоо, айыл-чарбаны коллективдештирүү, кат 

сабатсыздыкты жоюу сыяктуу - ал учурда техникумда окугандар үчүн негизги маселе болгон. 

Билим алып, агартуучулук жолдо жаркын келечек үчүн даярдык көрүшкөн.        1932-жылы 

Педагогикалык-техникумдун акыркы курсунда окуп жатканда Жусуп Абдрахманов Казакбек 

Маматовду жана Ашыр Шамбетовду Москвага Жогорку Партиялык мектептен окууга 

сунуштайт. Кийинки жылы досу Ашыр Москвага кетет. Казакбек болсо энесин жалгыз таштай 

албай үй –бүлөлүк шартына байланыштуу айылына келип, мектепте иштеп калат. 

   Сазановка, азыркы Ананьево жети жылдык орус мектебинде 5-7-класстарга орус жана 

кыргыз тилинен сабак берет. Коллективдештирүү, жаңы маданиятка умтулуу, билим берүү 

иштерине активдүү катышат. Ошол кездеги 1930-1932-жылдары араб алфавитинен жаңы 

алфавитке өтүү учуру, окуу куралдары, окуу китептери жетишсиз учурда газета, журналдарга 

чыккан жаңы алфавиттин үлгүлөрүн топтоп, жаңы алфавит боюнча окуу материалдарын, окуу 

китептерин жыйнап, методикалык жана окуу пландарын өздөрү иштеп чыккан. Ушул 

маселелер боюнча «Эркин-Тоо» газетасына, «Коммунист» журналына байма-бай материалдар 

жарыяланып турган.  

  1926-жылы Кыргыз Автономиялык Республика болгондон кийин улуттук жазуу жолу 

өзгөрүп, араб, латын андан кийин орус кириллица графикасы киргизилет. Анда окуу 

программалар жетишсиз. Алган билими боюнча сабак берип, окутуунун усулдарын өздөрү 

иштеп чыгышкан. Ошол жылдары жумушчу, кедей-дыйкандардын балдарын, жалпы элди 

окутуу ишке ашырылып, маданий агартуу иштери жүргүзүлүп, жалпы массанын 

сабатсыздыгын жоюу жаатында К.Маматовдун эмгеги зор. 

“Отузунчу жылдардын башында коллективдештирүү, тап душмандарды ашкерелөө, 

жердештерин сабаттуулукка үйрөтүү, кат таанытууга жетишүү, мектептин ишин чыңдоо, 

балдарды толук окутуу, масса арасында түшүндүрүү, үгүт-насыят иштерин күчөтүү милдети 

күн тартибинде биринчи катарда турду. Муну Казакбек Маматов да күн-түн дебей, чарчоону 

билбей аткарууга үлгүрдү» - деп “Советтик Кыргызстан” газетасынын өз кабарчысы К. 

Алдашев «Жүзүндө дайым кубаныч» аттуу макаласында жазган.  

   Казакбек Маматов Сазановка жети жылдык мектебинде орус тилинде сабак берип, 

окуучулардын тил диалектикасы боюнча айырмачылыктарды байкайт. Орус тилин так-таза 

сүйлөгөн билимдүү Казакбек дароо мындай көрүнүштү оңдоо үчүн орус грамматикасын 

балдарга башынан баштап үйрөтүү керек экенин түшүнөт. Балдардын арасында орустар, 

украиндер, ар кайсы жерден жер которуп келгендердин балдары окуган. Мунун себеби бар. 

Орус падышачылыгы Чыгышты көздөп, Россияга Каспий деңизинен Туркестанды карай бир 

топ областарды бириктирүүнү ойлойт. Өсүп келе жаткан орус капитализмине жаңы базар 

рыноктору, жер керек болгон. Россияда 1891-1892, 1901-1902-жылдары түшүмсүз, каатчылык 

болуп, ачарчылык башталат. Европалык Россиянын ачкачылыктагы крестьяндарынын чоң 

массасын Кыргызстанга жөнөтүү маселеси турат. Орус келгиндеринин чоң толкуну айрыкча 

Кыргызстанга келе баштаган. Түп, Сазановка (Ананьево), Семеновка, Григорьевка, Каменка 

кыштактарында ХIХ-кылымдын башында 60-жылдары эле (1910-ж.ж.) Воронеж, Курск, 

Самара губерниясынан жана Сибирден келгиндер көп келишкен. Ошентип, түштүк орус 

диалектиси жана украин, орус тилдеринин диалектикасы ар түрдүүчө болгон. Орус тили 

сабагын өтүүдө Казакбек Маматов сүйлөө речиндеги түштүк орус диалектиндеги 

фонетикалык жана морфологиялык өзгөчөлүк Курск жана Воронеж диалектисинде, Сибирь 

жана Поволжья сүйлөө говорлорунун айырмачылыгын байкаган. Мисалы, «пабеда», «канец», 

«завуть» десе, «тялека», «к сястре», «пяшком», же болбосо «Г» тамгасын, «Х» тамгасына 

жакындатуу менен, «агарод» ж.б., ал эми «В» тамгасынын ордуна «У» тамгасы менен, «всё» 

деген сөзү «усё» делип айтылып, орус тилине өзгөчө мамиле керек экенин баамдап, 

грамматикага, жөндөмөлөргө (имя существительный, средний род, именительный падеж, 

родовое окончение, склонениеге ж.б.) көңүл бурат. Адабий тилде туура окулуусуна, 

жазылышына өзгөчө маани берип, балдардын жазуу иштериндеги (женский род, мужской 

род), жөндөмдүн төрт негизги типтерине, жөндөмдөрдүн системасын, жекелик, көптүк 

түрлөрүнүн жөндөлүш эрежелерин ар бир сабакта талап кылган. Окуу программасынан 

тышкары балдарга газета-журнал, көркөм адабияттын жардамы менен алардын 

диалектикалык өзгөчөлүктөрүн оңдоп, фонетикалык морфологиялык айтылыштарды адабият 

тилинде таза так сүйлөөнү талап кылган. Окуучулар менен сабакта болобу, сабактан тышкары 

пикирлешүү, сүйлөшүү, баарлашуу менен өтүп, орус сөздөрүнүн өзгөчөлүктөрүнүн 

айтылышы боюнча угуп, жатыгып, турмушта ой пикирин кенен таза адабий тилде эркин 

сүйлөп билдирүүсүнө көмөк берген. Сүйлө речинде тыбыш, сөз, сүйлөм, сүйлөмдөрдүн 

тутумундагы лексика, грамматика, сөз каражаттары, ушунун баары пикир алышуу 

зарылдыгына карай окуучунун билимин көтөргөн.  

   Казакбек Маматов мектепте алгачкы иштеген күндөн терең билими, өзүнүн үлгүлүү 

жүрүш - турушу, маданияттуулугу, келечек жөнүндө кам көргөн, балдарды окутууда жана 

тарбиялоодо чеберчилиги, зыңгыраган келбети, сүйлөгөндө дикциясы так, жагымдуу үнү улуу 

кичүүнү өзүнө тартып турчу. Ыргактуу добушу менен сүйлөгөндө, айта турган сөздүн 

маанилүүлүгү, укканды эргитип, сезимди ойготуп, орус тилинде же кыргызча болсун 

куюлушуп турган. Казакбек Маматовдун ар бир сөзүн кунт коюп угуп чоңдор да, кичинелер 

да сыйлап, ызаатташа турган. Мектепте ар түрдүү жаштагы адамдар, балдар окушкан. Сазанов 

айылында жашаган орус, украин улутундагылар Казакбектин ички дүйнөсү бай, 

билимдүүлүгүнө таң калып, анын чечендигине, ишке дилгирлигине, өтө токтоо, эрудициясы 

бийик, макал-лакап коштоп сүйлөгөн сөздөрүнө муюп, урматтоо менен кеңеш сурап көп 

кайрылышчу. Алыстан эле «Здравствуйте, Казакбек Маматович!» - дешип орус улутундагы 

инсандар жылуу учурашып, ал-ахвал сурашып, бири-бирине болгон сый урматын, бийик 

мамиле көрүнүп турган. Ал кезде иш-чаралардын бардыгы орус тилинде өткөн. Областык, 

райондук, борбордук жыйналыштарга, олуттуу маселелерге дайым Казакбек Маматов 

чакыртылып, таасирдүү, акылман сөздөрү менен маанилүү маселелерди туура чечүүдө 

биринчи кеңешчи болгон. Казакбек Маматов эч убакта кагаз карап сүйлөгөн эмес.  

   1938-жылдын 1-сентябрынан баштап Көк-Дөбө жети жылдык мектебинде окуу 

бөлүмүнүн башчысы болуп иштеген. (Приказ №15). Массалык түрдө сабатсыздыкты 

милдеттүү түрдө жоюу, сабаттуулукка үйрөтүү, кат таанытуу, элдердин арасында 

түшүндүрүү, үгүт – насыят иштерин күчөтүүнү ишке ашырган.  

   1939-жылдын 28-августунан 1941-жылдын 1-декабрь айы Кароол-Дөбө жети жылдык 

мектебинин директору болуп иштеген учурда да (Пр.№130. 15.08. 39.) 7 жаштан 50 жашка 

чейинки жалпы элди окутуу, уюштуруу, билим деңгээлин көтөрүү, маданий артта 

калуучулукту жоюу талаптарын биринчи орунга койгон. Казакбек Маматов малчылардын 

сабатсыздыгын жоюуда тоолуу жерлердеги малчыларга ат менен барып, чыккан гезиттерди 

окуп берип, жергиликтүү эл менен пикир алышып, билимден сырткары алардын жашоо-

шарттарына чейин көңүл бурган. Билим алгандардын саны улам өсөт. Белгилей кетиш керек, 

мектептерде оор кырдаал учурунда китептер жетишпей материалдык техникалык база начар 

кези, типтүү проектер менен жабдылган эмес. Мугалимдердин айлыктарына ал кезде буудай 

же кой берилген. Акча албай деле иштешкен. Мектептерде окутулган предметтер боюнча окуу 

куралдары жетишсиз болгон. Казакбек Маматов педтехникумдан алып келген, өзү чогултуп, 

түзгөн окуу пландары жана китептери менен балдарды окуткан. Мектепке чоң адамдарды 18 

жаштан 50 жаш куракка чейин окууга үндөп, билимге тарткан. 1925-жылдын 31-августунда 

каралган Эл комиссариатынын Советинде чечилген декреттин негизинде, 1933-1934-ж.ж. 

жалпыга билим берүү боюнча иш жүргүзүлүп, жергиликтүү бюджеттин негизинде 

мамлекеттин эсебинде жана коомчулуктун жардамы менен иш аткарылат. Балдардын окуусу 

8 жаштан 11 жашка чейин 4 жылдык билим берүү болсо, бара-бара сандан сапатка өткөн. 4 

жылдык билим берүү жетишсиз болуп, жети жылдык каралып, 1956-жылы аткарыла баштаган. 

Он жылдык билим берүү кийин гана 60жылдары турмушка ашырылган. 

   30-жылдардагы элге билим берүүнүн жаңы этабында эл оор жылдарды башынан 

өткөрүп жатса да мектепте билим берүү жеке адамдарга байланыштуу ишке ашкан. Казакбек 

Маматов материалдык базанын күчсүздүгүнө карабай активдүүлүктү көрсөтөт. Айылдарды 

кыдырып, жашына карабай улуу кичүүлөрдү окутушат. Класстар жетишпегендиктен 

“карликовой” класстар боюнча билим беришет. (“Букварь” - окуу китеби, “Хрестоматия для 

чтения”, “После букваря”, “Башталгыч класстардын географиясы”, “Башталгыч класстар үчүн 

геометрия”, “Арифметика”, “Родная природа” (орус тилинде) китептери пайдаланылган. Орус 

тилинин методикасы, Математиканын методикасы ж.б. окуу куралдары, “ Книга для чтения”, 

“ Эне тил”  окуу китептери, «Мугалимдерге жардам» журналдары колдонулат.  

  1932-1970-жылдары Казакбек Маматовдун жетекчилигинде билим берүүнүн деңгээли 

бир топ алдыга жылган. Ушул жылдар аралыгында жумушчу, кедей–дыйкандардын, 

колхозчулардын, жалпы элдин сабатсыздыгын жоюу, окутуу менен чектелип калбастан, 

кыргыздын улан-кыздары кесипке ээ болуп, жогорку илим – билимге, адабият, маданият, 

искусство бийиктигине жетүүсүнө окутуу шарттарын түзүп, кадрлардын ар тараптуу өсүшүнө 

асылдык жолду баштаган агартуучу. Билим берүүдөгү эмгегине жогору баа берген эл Казакбек 

Маматовду «Агартуунун Генералы» - деп сыймыктануу менен айтышчу. 

